
Via coragio, mio Signor,

     Ghe diseva el zarlatan,

     La gà un fià da cagaor

     La xè pezo d'un vilan.

Come vorla mai zelenza

     Aver basi da una dona

     Se no fa sta penitenza,

     Una qualche buzzerona?

Le zenzive ghe le lasso,

     No la vogio tormentar,

     Ma sti denti tuti a spasso

     Tuti a farse buzerar.

I xè tuti rovinai,

     I ghe spuzza un mio lontan

     I xè tuti cariolai

     Come vorla mai star san?

Per ancuo no ghe ne cavo

     Che do soli, ghe prometo

     No la trema via da bravo

     Zentilomo benedeto.

La li varda, ecoli quà

     I vien via senza fadiga

     I xè denti da impestà

     Gnente gnente no la ziga.

La se sciacqua co l'aseo,

     La se fida a un professor,

     Co la toco con un deo

     No la sente più dolor.

So stà in Franza, in Catalogna

     In Germania, ma per cristo

     Che do denti da carogna

     Come questi n'ò mai visto.

